
1. VIGO, A FABRICA DE CREACION CULTURAL

Decote aparece Vigo significada como a primeira cidade industrial de
Galiza, o seu motor económico, a súa turbina laboral. Con certeza estamos
ante un dos trazos que determinan o ser da cidade e da súa xente. Noutras
ocasións son as praias, as augas da ría ou as illas Cíes, fronteira con Amé-
rica, as que reclaman a atención. Mais a tradición cultural, non. Así, coma
nun val asolagado, non reparamos nalgúns feitos sobranceiros para a evo-
lución da cultura galega que teñen a este hinterland como berce.

Permítasenos citar dous exemplos para cada un dos dous últimos sé-
culos. Deixamos fóra, a mantenta, o legado da lírica medieval e a aquelas
tres figuras, talladas en pedra na loada illa de San Simón, posto que están
máis vivas no maxín colectivo.

A achega feita dende Vigo á construción do gran pazo da cultura galega
ten diferentes nomes, iniciativas e proxectos. No século XIX, a luz da recu-
peración da dignidade galega, xorde de entre as tebras Juan Compañel, un
artesán esquecido ou inxustamente tratado nos manuais que estudan o pa-
sado. Noméano como o impresor da obra Cantares gallegos1, a mellor ex-
presión do Rexurdimento, e máis nada. Porén, este impresor, formado na

A Fundación Penzol.
A marmita da cultura galega

Por Xurxo Martínez González

1 A placa que hoxe lembra ese feito está mal colocada. Tería que estar no edificio de enfron-
te onde realmente estaba a Imprenta J. Compañel no ano 1863.

imprenta familiar de Compostela e á calor do sangue dos mortos do levan-
tamento provincialista de 1846 que o tatuaron deica á morte, destacou como
xornalista, intelectual e activista social daquel Vigo decimonónico.

O seu taller, na rúa Real, revelouse como un punto de encontro dos
elementos máis progresistas da cidade, xunto ao parladoiro que debeu
existir na botica da familia Chao na Praza da Constitución. Compañel di-
rixe o xornal La Oliva, nas súas dúas etapas (1856-1857; 1868-1873), e o
enlace entre ambas, El Miño (1857-1868), que son o voceiro oficioso do
Rexurdimento2. Nas súas páxinas concéntrase a elite dun provincialismo
que devagar se transmutaba cara ao rexionalismo. Os escritores galegos
máis destacados escribiron aquí porque foi baixo a dirección de Juan
Compañel cando o xornal adquire un carácter nacional3. Nunca antes un
periódico pretendera representar nas súas páxinas a vontade da intelec-
tualidade de toda Galiza.

Aquel compromiso de Juan Compañel coa defensa da terra galega
(dende as reclamacións da mellora das comunicacións até a promoción
do idioma galego) xunto ao innegábel progresismo custoulle represión:
cadea e multas. Mais non foron quen de impedir a súa publicación de La
Oliva pois contaba cunha urdime de subscritores e dun apoio económico
chegado dos petos dunha burguesía (case toda de orixe catalá: Buch,
Curbera etc.) asentada na cidade. Compañel integrábase tanto no “Circo
Recreativo de Vigo” como despois no “Casino de Vigo”, centros de xun-
tanza dos liberais burgueses, onde o seu cuñado Eduardo Chao era unha
insignia irreprochábel.

Anos antes, en 1847, abría os ollos en Vigo Teodosio Vesteiro Torres,
poeta de distinguida escritura e funesto final. Co paso do tempo colabo-
raría nas empresas progresistas e de tendencia galeguista (escribiu en La
Concordia, herdeira de La Oliva onde se cadra tamén participou4).

Traballou na recuperación da memoria colectiva do pobo galego in-
vestigando e divulgando sobranceiras figuras (publicaría Galería de galle-
gos ilustres) así como un dos primeiros coñecedores e difusores da lírica

114

2 O primeiro director de La Oliva (sen chegar ao ano no cargo) foi José Ramón Fernández Do-
mínguez, alcumado “Carballo”, casado con Concepción Chao (Juan Compañel casou con Peregrina
Chao, ambas irmás de Eduardo e Alejandro Chao Fernández). Sería substituído por J. Compañel.

3 La Oliva preséntase no subtítulo como “Periódico de Galicia” unha vez que Compañel está
na dirección. Hai que lembrar que os poemas d´El Álbum del Miño (1858) proceden dese xornal e
foi unha iniciativa do propio director do xornal, quen o prologa.

4 Dicimos en hipótese porque até hoxe non se atopou unha colección enteira do xornal.

medieval (atendeu a Martín Códax). A súa tarefa tivo vocación de recoñe-
cer a vida propia de Galiza.

A contribución que destacamos, polo que tivo de pioneira, foi a fun-
dación, naquel Madrid de 1875 e baixo un ar de cinsas republicano, da
asociación Galicia Literaria, que sería unha sorte de primeira Academia
Galega con Francisco Añón na Presidencia, o propio Vesteiro na Secreta-
ría, Curros Enríquez entre os socios fundadores e Xoán Manuel Pintos
como socio de mérito5.

Á temperá idade de 28 anos (cantas promesas de Galiza mortas denan-
tes do seu triúnfo intelectual!6) pégase un tiro no Paseo do Prado de Ma-
drid. Remataba o latexar dun home que, para Ríos Panisse “foi unha das
mentes máis claras da súa xeración e unha das esperanzas frustradas do
galeguismo do momento” (Rios Panisse, 2006: 437).

Será na segunda metade do século XX cando Vigo sexa protagonista
da cultura galega por mor da concentración de todos os azos da intelec-
tualidade galeguista neste hinterland.

A fundación da Editorial Galaxia, un 25 de xullo de 1950 en Compos-
tela, supuxo un fito na historiografía da edición do libro en galego. O
consello de administración afincouse na nosa cidade. Boa parte dos seus
integrantes residían aquí (Francisco Fernández del Riego, Emilio Álvarez
Blázquez, Xaime Illa Couto, Antón Beiras, Manuel Gómez Román…).

A Editorial Galaxia reconverteu a estratexia dos galeguistas que sobre-
viviran ao feixismo sen necesidade de exiliarse (aínda que sufriron outro
tipo de represións). Fronte a unha acción distinguidamente política
(como era a do Partido Galeguista na clandestinidade), ofreceuse unha
acción legal que pretendía inocular na conciencia do pobo galego (no-
meadamente na súa intelectualidade e mocidade) a identificación con Ga-
liza e, polo tanto, a tarefa de defender o seu progreso.

Cómpre lembrar tamén os proxectos editoriais de Monterrey e Castre-
los, que tiveron entre os promotores ao cronista oficial da cidade, Xosé
María Álvarez Blázquez. E xa máis pegados aos nosos días outras tantas
iniciativas das que é obriga sinalar Edicións Xerais, constituída en 1979.

5 Pintos dedicaríalle dous poemas a Vesteiro Torres. Nun deles, “Ao poeta D.T.V.T., fillo de
Vigo” (1875) defíneo como “Gallego dos máis primeiros / que á nai deron regocillos”.

6 Citemos a Aurelio Aguirre, José Rodríguez Seoane, Antolín Faraldo, Lois Porteiro Garea, Ma-
nuel Antonio, Xohán Vicente Viqueira ou Lois Pereiro, de quen celebramos o Día das Letras Galegas.

Parella á Editorial Galaxia aparecerá o laboratorio de investigación e
de xuntanzas da cultura galega en Vigo: a Fundación Penzol. Representa
o referente intelectual e o espazo simbólico do galeguismo na cidade. Nas
súas salas, especializadas no que se refire a Galiza, indágase sobre múlti-
ples asuntos. Mais tamén testemuñou encontros clandestinos durante o
feixismo (como os realizados por militantes da UPG) ou seminarios de
discutida legalidade para as autoridades doutrora.

Debullemos algúns datos sobre o seu fundador e a propia institución.

2. O GALEGUISMO SOLIDARIO DE FERMIN PENZOL

A xigantesca obra que representa a Fundación Penzol inescusabelmen-
te debe proceder da xenerosidade e solidariedade dunha persoa preocu-
pada polo porvir da cultura e dos suxeitos principais, a cidadanía. Alén
diso, tamén se precisa dun piar económico que garanta a solvencia do
proxecto e mailo correcto desenvolvemento. Por esta razón indicaremos
máis adiante como algúns empresarios con tendencias galeguistas partici-
paron co seu capital financeiro nesta ventureira iniciativa.

Un home cun sorriso é como o lembran moitos dos seus coetáne-
os7. Mais aqueles que non o tratamos recoñecémolo pola doazón á cida-
de de Vigo dun monumental pozo de obras, documentos, arquivos ou de-
buxos que dende moi novo foi recollendo e gardando baixo protección.
É dicir, foi un bibliófilo.

2.1. ACTIVIDADE DENANTES DE 1936

Este persoeiro naceu en Sahagún de Campos (León)8 no primeiro ano
do século XX. O seu pai, Indalecio Fernández, era oriúndo do Bierzo e a
súa nai, Anunciación Penzol-Labandera, era de Castropol. Logo o sangue
de Fermín era da chamada Galiza irredenta: aquel territorio culturalmente
galego pero non integrado na Comunidade Autónoma de Galicia. Desta
galla xamais renunciou o noso protagonista. En Castropol, branca vila
deitada no silencio na Ría de Ribadeo, pasou moitas tempadas.

7 De feito Domingo García-Sabell dedicaríalle un artigo: “O sorriso de Fermín Penzol” en Ho-
menaxe a Fermín Penzol (1972), libro publicado co gallo da súa xubilación.

8 Alí era onde o pai exercía de xuíz.

Moi cedo o pai foi trasladado a Mondoñedo e con el, a familia. Pouco
se sabe daqueles anos do Penzol na histórica capital de provincia homó-
nima. Si que alí trabou amizade cos fillos de Manuel Leiras Pulpeiro, poe-
ta de alma republicana e por quen terá devoción o bibliófilo.

O bacharelato faino en Pontevedra (un novo traslado por motivos
laborais paternos), no Instituto General y Técnico. Por un tris non coinci-
diu con Castelao e Losada Diéguez, quen exercerían a docencia. Pero até
aquí pouco sabemos do espertar nacionalista e bibliófilo.

Daquela, contra o 1916, moitos rapaces ían estudar a Madrid. Algúns
porque non tiña a opción de estudar en Galiza e outros porque había me-
llor consideración académica. Fermín Penzol estudaría Dereito na Univer-
sidade Central aínda que el pretendese facelo en Compostela. Emporiso,
non minguou o seu achegamento á cultura galega. Máis ben, todo o con-
trario. É na adversidade cando un engrandece aquilo que estima. Penzol,
forzosamente, xa tiña atracción por Galiza. Cantos Adrián Solovio houbo
na capital do reino!

Nesta cidade é cando Fermín Penzol, en relación con outros galegos,
encete a súa andaina de bibliófilo e a súa militancia política.

Acode a un quiosco na procura dun exemplar d´A Nosa Terra, voceiro
das Irmandades da Fala. Non dá con el pero si cun vello exemplar d´O
Tío Marcos da Portela, xornal decimonónico dirixido por Valentín Lamas
Carvajal (o primeiro monolingüe en galego). Mercouno. Velaí o comezo
dunha longa tarefa de procura, compra e custodia de libros en galego ou
de temática galega. Moitas feiras e librarías de antigo visitou o noso pro-
tagonista. Tantas como para acumular a inxente cantidade de case 15 000
documentos (o número aproximado que entregou cando a constitución
da Fundación Penzol).

O contacto cos galegos que pertencían á Casa de Galicia, ora fosen es-
tudantes (Emilio González López9, Modesto Pérez Piñeiro10 ou Salvador
Mosteiro11) ora fosen traballadores (Luís Cortón12, Ignacio Rodríguez13 ou
Guillermo Cedrón14), significou a entrada no compromiso político. Axiña
Fermín Penzol destacaría como militante.

9 Historiador e deputado na Segunda República.
10 Era un discípulo directo de Vicente Risco. Estudaba Dereito coma Fermín Penzol.
11 Destacou como dirixente nacionalista na localidade de Betanzos.
12 Curmán de Xohán Vicente Viqueira e que traballaba no Museo de Pedagoxía de Madrid.
13 Traballaba en “M. Espuñes y Cia. Platería” e considerábase discípulo de Lois Porteiro Garea.

Con varios mozos participa na fundación, contra 1920, da Mocedade
Céltiga, que se vencellaría de inmediato ás Irmandades da Fala. Se ben
estivo liderada por elementos conservadores como Correa Calderón ou
Francisco Fariñas, de contado houbo un triúnfo das teses máis avanzadas
e Fermín Penzol foi nomeado Conselleiro Primeiro.

Aquela rapazada de Madrid traballou dentro da Casa de Galicia e
politicamente seguindo as directrices das Irmandades. Cando en 1922 se
produce a ruptura da unidade e nace a Irmandade Nazonalista Galega
(ING), a Mocedade Céltiga apoiará a escisión15. Porén non durou moito
aquel matrimonio pois os galegos residentes de Madrid opuxéronse den-
de o inicio a calquera colaboración (que si practicarían Vicente Risco e
Antón Losada Diéguez16) coa ditadura de Primo de Rivera.

Neste tempo participa no proxecto de revista infantil (a primeira en ga-
lego) que comandaba o poeta das Irmandades, Ramón Cabanillas. N´As
Roladas atopamos textos sen asinar que parecen ser da autoría do biblió-
filo que estudamos.

No período ditatorial e tras as peripecias da ING, a Mocedade Céltiga
reorganízase sen amarrarse a ningunha irmandade. Naquel ambiente mili-
tarizado e represor, os mozos decantáronse por opcións arredistas. Entra-
rían en contracto co Comité Revoluzonario Arredista Galego que dirixía
Fuco Gómez na Habana dende 1922, co grupo arredista Sociedade Nazo-
nalista Pondal e o seu voceiro A Fouce instalados en Bos Aires e con al-
gúns rapaces ligados ao Seminario de Estudos Galegos (SEG)17.

Nos albores da república Fermín Penzol, que tomara posesión de re-
xistrador da propiedade en 1930, aparece adherido a un manifesto da Ac-

118

14 Nado en Ferrol no 1882, emigrou a Cuba onde colabora coa prensa galega (La Alborada ou
en Galicia Nueva) e mantén trato con Ramón Cabanillas e Antón Villar Ponte. Foi membro das Ir-
mandades da Fala da Coruña. Instalado de novo na cidade natal, abre un comercio de tecidos, e
alí afilíase ao PCE, chegando a ser un dos seus líderes locais. Foi fusilado o 18 de agosto de 1936,
sendo integrante do Comité do Frente Popular de Ferrol.

15 Unha ruptura que a Fermín Penzol lle custou romper relacións con Víctor Casas, o seu prin-
cipal contacto en Galiza.

16 Unha colaboración dende as institucións que se explica polas promesas de dotar a Galiza
dunha mancomunidade feitas polo golpista. Antón Villar Ponte tamén formou parte durante un
mes daquela engrenaxe protofeixista pero cedo dimitiría e sería vítima, posteriormente, da repre-
sión daquel réxime.

17 Sen termos aínda suficientes estudos e sen termos “exhumados” tantos documentos relacio-
nados coa emigración (pensamos no fondo de Fuco Gómez no Centro Galego da Habana), aven-
turamos a hipótese de que houbo diferentes tentativas para promover a creación dunha organiza-
ción arredista en Galiza que, con toda seguridade, sabemos que non se chegou a constituír. ser

ción Galega Radical Autonomista (AGRA) xunto a outras persoas como
Ramón Martínez López, Carlos Maside, Xesús Bal y Gay, Ben-Cho-Shey
ou Xoán Rof Carballo. Un manifesto combativo e no rego arredista (fala
dun “Estado galego laico”)18. Pero unha nova proposta que non tivo, que
se saiba, percorrido.

Cedo Fermín Penzol ingresará no Partido Galeguista. Exercerá un rol
secundario. Cando lle coincide estar en Madrid comparte parladoiro no
café Regina con Castelao, Suárez Picallo, Otero Pedrayo e Antón Villar
Ponte (os deputados nacionalistas).

Durante a campaña do estatuto, xa en 1936, participará na organiza-
ción do mitin galeguista no Teatro Alkázar de Madrid. O 16 de xullo apa-
ña o tren para Ponferrada onde o colle o golpe feixista.

2.2. ACTIVIDADE DESPOIS DE 1936

Fermín Penzol salva a vida e, sen datos que a día de hoxe digan o con-
trario, non sofre represión de ningún tipo. Descoñecemos se foi batallar á
fronte19. Uns anos escuros e tebregosos para tantas persoas.

Volvemos saber da súa actividade política, posto que profesionalmente
seguía exercendo de rexistrador da propiedade, en 1943. Desta volta co-
ñecerá a Ramón Piñeiro e con el das tentativas de reconstrución clandes-
tina do Partido Galeguista. Atopáronse en Madrid no parladoiro do café
La Granja del Henar, onde acudían outras vellos camaradas de Penzol nos
tempos mozos como Álvaro Gil Varela ou Ben-Cho-Shey (militantes gale-
guistas).

Intégrase no partido e participa das actividades estabelecendo unha
forte relación co responsábel político, Ramón Piñeiro. Dunha ou outra
maneira, Fermín Penzol estaba ao día das decisións do Partido Galeguis-
ta e da táctica estabelecida por parte do nacionalismo dentro da Alianza
Nacional de Forzas Democráticas (ANFD).

Por mor desta actuación na ANFD, Ramón Piñeiro é pasado a Francia
onde negociará a entrada de Castelao no goberno de Giral, isto é, no go-

18 Arquivo Villar Ponte da Fundación Penzol.
19 Coidamos que non debeu ir á guerra posto que o seu pai acabara de morrer o que puido

ser motivo de exención.

berno republicano no exilio, feito que conseguiría. Retorna e será detido
aos poucos días con outros activistas antifranquistas. Será xulgado e en-
carcerado20.

Neste intre emerxe a figura de Fermín Penzol ao asumir o cargo de Se-
cretario Político do Partido Galeguista en substitución do compañeiro
preso21. Pero tamén se encarga de custear as necesidades dos presos ga-
leguistas22.

Neste intre florece con máis brío o enfrontamento entre o galeguismo
do exilio (con Castelao representando o Consello de Galiza) e o do inte-
rior (con Fermín Penzol de Secretario Político). No cruce de cartas abro-
llan diferenzas substanciais entre ambas beiras do mar23.

O Partido Galeguista na clandestinidade da España feixista trata de re-
estruturarse sen perder o labor político e a atención aos presos. Porén, a
actividade foi reducida. Coincidindo coa saída de Ramón Piñeiro da ca-
dea (1949), o galeguismo de aquén terra albisca un novo vieiro centrado
no aspecto cultural que se visualizará coa constitución da Editorial Gala-
xia o 25 de xullo de 1950. Fermín Penzol sería un dos seus fundadores e
accionistas principais.

Blanca Jiménez, oriúnda de Ribadeo, casaría con Penzol en 1949 com-
partindo con el a promoción da cultura galega.

En 1952 Fermín Penzol será nomeado académico corresponde da Real
Academia Galega. Continúa viaxando acotío a Madrid e alí acode aos par-
ladoiros xunto a Ramón Cabanillas, Ben-Cho-Shey, Álvaro Gil ou Gamallo
Fierros. Case como cando tiña vinte anos.

O seu amigo e camarada, Ramón Piñeiro, aréngao para que poña
os seus valiosos fondos persoais ao servizo de Galiza. Velaquí o xesto de
meirande xenerosidade e de tamaña importancia no nacionalismo do sé-
culo XX. Fermín Penzol faría unha entrega simbólica nun acto en Vigo en

120

20 Sobre o suceso, vid.DASILVA, M. (2011): Proceso e encarceramento de Ramón Piñeiro
(1946-1949). Galaxia: Vigo.

21 Cómpre lembrar que Santiago Pol era o pseudónimo empregado polo Secretario Político do
PG, polo tanto o nome de guerra primeiro de Piñeiro e logo de Penzol. Parece que Piñeiro asina-
ba só como Santiago, e foi Fermín Penzol quen o facía como Santiago Pol.

22 Xunto a Ramón Piñeiro ingresaron en prisión os irmáns Camilo e Cesáreo Saco, tamén mi-
litantes do Partido Galeguista.

23 Cartas que teñen en Penzol e en Castelo aos protagonistas e que se poden consultar no li-
bro de X. Castro (2000): Castelao e os galeguistas do interior. Cartas e documentos. Galaxia: Vigo.

1956, ano do centenario do Banquete democrático de Conxo. A Editorial
Galaxia encargaríase do depósito, custodia e administración do arquivo
para que fosen expostos ao acceso público dos investigadores.

Mais unha vez volve Vigo ao corazón da recuperación da cultura gale-
ga sendo a cidade que acubillará a doazón. A razón é ben sinxela: porque
A Coruña xa ten a Real Academia Galega e Compostela a universidade
xunto ao Instituto de Estudios Padre Sarmiento (a reconversión do Semi-
nario de Estudos Galegos). A outra razón que debeu pesar foi o endere-
zo da sede social da Editorial Galaxia.

Anos despois, concretamente en 1963, constituirase a Fundación Pen-
zol de Estudios Gallegos. Créase un Padroado presidido polo doador e
con Ramón Otero Pedrayo de Vicepresidente24.

Participaría na xuntanza da Rosaleda (na casa do doutor Domingo Gar-
cía-Sabell, en 1957) onde se debateu o chamado “Informe Compostela”,
que marca os sete vieiros que debía afrontar o galeguismo dende esa
nova fase de acción cultural sen rexeitar a acción política. O autor e prin-
cipal defensor foi Ramón Piñeiro.

A renovación da acción política sucede coa fundación do Partido So-
cialista Galego (PSG) na Coruña, no despacho de Sebastián Martínez-Ris-
co que exercía naquela altura a presidencia da Academia Galega. O seu
promotor foi Ramón Piñeiro, o seu primeiro Presidente foi Francisco Fer-
nández del Riego (director da Fundación Penzol) e entre os militantes
atopamos a Fermín Penzol25. Pero a súa participación xa foi menor.

Xubílase en 1971 e aséntase en Compostela. No mesmo ano recibe unha
calorosa homenaxe coa entrega do Pedrón de Ouro e coa publicación, o se-
guinte ano, do libro Homenaxe a Fermín Penzol (unha obra pouco coñeci-
da). Era tempo de recoñecementos e agradecementos pola súa entrega a
Galiza. En 1973 a Academia Galega noméano académico de honra.

A chegada da restauración borbónica dificilmente podía deixar a al-
guén indiferente. Fermín Penzol asinará o chamado “Manifesto dos 29”
onde se reclama un pacto a prol da autonomía galega. En 1979 ingresaría

24 Secretario: Ramiro Illa Couto. Vogais: Manuel Gómez Román, Domingo García-Sabell, An-
tonio Fernández López, Ricardo Carvalho Calero, Xesús Ferro Couselo, Ramón Piñeiro, Francisco
Fernández del Riego, Xerardo Fernández Albor e Xosé Luís Franco Grande (FERNÁNDEZ ALBOR,
X. 2003: 36).

25 http://asuvasnasolaina.blogspot.com/2008_04_04_archive.html

no refundado Partido Galeguista e en 1980 aparece dentro do colectivo
Realidade Galega que, de novo, defendía un estatuto de autonomía á al-
tura da nación.

Indo a menos, a morte visitouno o 5 de marzal de 1981 no seu domi-
cilio de Compostela. O cadaleito, coa bandeira galega encol del, foi sote-
rrado en Castropol.

A OFICINA GALEGUISTA PARA A INVESTIGACION

A Fundación Penzol para Estudos Galegos constituíuse despois da en-
trega simbólica do arquivo. Aconteceu, como dixemos, no mediodía do
30 de setembro de 1956 en Vigo, nas oficinas da Editorial Galaxia. Alí,
Fermín Penzol cedeu a súa biblioteca a Ramón Otero Pedrayo (como pre-
sidente da devandita editorial).

Deseguido, os galeguistas alí presentes tomaron a palabra nunha
asemblea aberta. Na mesa que presidía o acto estaban: Fermín Penzol,
Ramón Otero Pedrayo, Ramón Piñeiro e Antonio Fernández López. Quen
era este último para estar nesa mesa?

Antonio Fernández López foi camarada de Fermín Penzol na Moce-
dade Céltiga, militantes galeguista e republicano que, tras a guerra, sufriu
represalias da man do feixismo. Apartado da súa profesión, director de vías
e obras da Deputación de Lugo, optou pola vía da iniciativa privada. En
1939, xunto aos seus irmáns, funda a farmacéutica Zeltia. Logo virían máis
empresas como Frilugo, Cementos del Noroeste ou Pescanova. Parte da-
quel capital financeiro púxoo ao servizo de Galiza. Fundou o Colexio Fin-
goi de Lugo ou a granxa experimental de Barreiros dando traballo a gale-
guistas represaliados como foi o caso de Ricardo Carvalho Calero (dirixiu a
mencionada escola de Lugo, por certo, deseñada polo Secretario Xeral do
Partido Galeguista, o arquitecto vigués Manuel Gómez Román, e inspirada
no currículo escolar na Institución Libre de Ensinanza).

Foi un dos fundadores da Editorial Galaxia e un dos que primeiramen-
te a custeou como fixo coa Fundación Penzol. Tamén colaborou co Mu-
seo Provincial de Lugo.

Para manter a viabilidade económica da nova fundación foi imprescindí-
bel as achegas que fixo Antonio Fernández López pero non foi o único em-
presario galeguista e mecenas da cultura galega. Temos que nomear a Álva-

ro Gil Varela (igualmente camarada de Antonio e de Fermín na Mocedade
Céltiga), militante do Partido Galeguista e preso na illa de San Simón; aos ir-
máns Illa Couto26, con Xaime na proa como unha das turbinas en canto a
iniciativas na Editorial Galaxia ou aos exiliados en Venezuela Silvio Santiago
e Antonio Somoza Outeiral (empresario fundador de Industrias).

Eis a columna financeira: Fermín Penzol27, Antonio Fernández López,
Álvaro Gil Varela e os irmáns Illa Couto. Logo había achegas máis modes-
tas en relación aos anteriores: Emilio Álvarez Blázquez, Antón Beiras, En-
rique Massó, Isidro Parga Pondal, Xerardo Fernández Albor, Basilio Losa-
da, Agustín Sixto Seco, García-Sabell, Rodolfo Prada, Camilo Saco,
Méndez Ferrín…

Tras o acto celebraron un xantar de confraternidade onde Luís Pimen-
tel recitaría publicamente (cousa verdadeiramente estraña) algún dos seus
poemas.

O centenario da publicación de Cantares gallegos foi un ano con ini-
ciativas transcendentais de entre as cales está a celebración do primeiro
Día das Letras Galegas por parte da Academia Galega, o reinicio da pu-
blicación de Grial ou a fundación na Coruña do Partido Socialista Galego.
Pero tamén, o 7 de abril, creábase ante o notario Alberto Casal Rivas a
Fundación Penzol de Estudos Galego, conformábase o padroado da mes-
ma28 e concretábase a doazón29.

A primeira sede será en Policarpo Sanz, número 24, primeiro piso. Era
a antiga sala de xuntas da Caixa de Aforros Municipal de Vigo. Dende o
día da súa inauguración, Francisco Fernández del Riego rexentaría a di-
rección ininterrompidamente até o 2010 e sen ter retribución económica
ningunha.

O acto que facía oficial a abertura da Fundación Penzol, celebrado o
5 de maio nas novas instalacións, foi a conferencia do lingüista portu-
gués Manuel Rodrigues Lapa. Falou sobre a lírica medieval galega e pre-
sentárono Ramón Otero Pedrayo Vicepresidente da Fundación Penzol) e
Sebastián Martínez-Risco (Presidente da Academia Galega). Contou cun-

26 Referímonos a Celso, Fidel, Ramiro e Xaime.
27 O seu xesto non quedou só na doazón daquel día senón que tamén puña cartos (dos que

máis) e continuaba ingresando libros e documentos que recollía por doquier.
28 Vid. nota a rodapé 24.
29 Esta inicial entrega foi de 8000 libros, 7000 documentos e numerosas coleccións de xornais,

revistas, folletos ou manuscritos.

ha notábel presenza de intelectuais galegos e tamén da nova xeración
que asomaba.30

Dende este ano de 1963 a fundación incrementaría o seu arquivo. A
Casa de Galicia de Nova York sería das primeiras en doar documentos e
libros. Logo foi a Fundación Calouste Gulbenkian e, ao longo dos anos,
os arquivos persoais de sinalados investigadores ou intelectuais. Citemos
os arquivos de Xohán Vicente Viqueira, Ramón Martínez López, Rodri-
gues Lapa, Ramón Otero Pedrayo ou Ramón Piñeiro, a última máis im-
portante que entrou en 200431.

Tamén se crearon tres seminarios: ciencias históricas, filoloxía e lin-
güística xunto ao estudos socio-económicos. Nestes seminarios prepararí-
anse teses de doutoramento, adxudicaríanse bolsas para a investigación e
publicaríanse obras32.

A Fundación realizou diferentes simposios e exposicións propias e cedeu
parte dos seus fondos para outras alleas33. Non perdeu ocasión para sacar do
prelo algunha obra de interese para a cultura galega baixo selo propio.

Ao padroado incorporaríanse, en diferentes tramos, novas personalidades
tras a morte de Gómez Román, (1964), Antonio Fernández López (1971) e
Otero Pedrayo (1976). O novo Vicepresidente sería Álvaro Gil Varela e como
vogais entran Carlos Casares, Olga Gallego e Agustín Sixto Seco.

Cando a morte leve a Fermín Penzol de novo o padroado será remo-
delado ocupando a Presidencia a viúva, Blanca Jiménez, e a Vicepresi-
dencia Alfonso Zulueta34.

30 Algúns deles son Xosé Luís Méndez Ferrín, María Xosé Queizán, Antón Santamarina, Arca-
dio López-Casanova ou Carlos Casares.

31 Fernández del Riego entregaría ao Concello de Vigo o seu fondo e biblioteca en 1995 que
orixinou a Biblioteca Fernández del Riego, que está na mesma Casa Galega da Cultura.

32 Por exemplo El problema del desarrollo en la Galicia rural (1966) de Xosé Manuel Beiras
(seminario socio-económico); Contribución al diccionario gallego (1967) de Aníbal Otero (semi-
nario literatura e lingüística); A vida e a fala dos devanceiros (1967) de Ferro Couselo (seminario
de historia) ou Fermín Penzol. Unha obra para un país (2010).

33 Citemos, por caso as recentes exposicións de “Proezas de Galicia”, sobre a Guerra da Inde-
pendencia, ou “A dimensión europea da Galicia espiritual”,, sobre o Camiño de Santiago. Un
exemplo de simposio, o primeiro realizando en 1989 titulado “Lingua, cultura e sociedade en Ga-
licia”. A máis recente, das máis salientábeis, é a exposición “Fermín Penzol. Unha obra para un
país” que pretendeu pór en valor e difundir o legado do histórico bibliófilo.

34 Secretario: Xaime Illa Couto, Vogais: García-Sabell, Marino Dónega, Fernández del Riego,
Carlos Casares, Agustín Sixto, Olga Gallego, María Xosé Rodríguez Galdo, Fernández Albor e An-
tón Vidal.

Olga Gallego e Pedro López encargaríase de elaborar unha guía bi-
bliográfica e documental que publicaría nunha obra en 1980. Unha obra
de referencia e fundamental para os investigadores xa que ordenaba e
clasificaba os inxentes fondos.

O 26 de marzal de 1985 o Concello de Vigo asina un convenio coa
Fundación Penzol en que se comprometía a facilitar as instalacións da ac-
tual Casa Galega da Cultura, na Praza da Princesa35 e de persoal técnico.
Así o seu director, Fernández del Riego, cumpría cunha das súas teimas:
que a Fundación tivese un lugar axeitado. Nesa hora é cando se incorpo-
ra como bibliotecaria técnica Marián Vidal, xunto a outros compañeiros.
Deste xeito o hinterland que é Vigo agradecía a disposición desta funda-
ción na nosa cidade.

A sala de lectura, situada no segundo andar, abrangue case os 115m2

mentres que as salas de depósito das bibliotecas de Fernández del Riego
e de Fermín Penzol pasa dos 430m2.

En 2001 o Goberno da Xunta de Galicia declarouna fundación de inte-
rese galego.

A Deputación de Pontevedra asinou en 2004 un convenio coa fundación
para organizar o Fondo Ramón Otero Pedrayo, dun valor inmenso polo que
foi a súa figura e o seu peso ao longo do século XX na vida socio-cultural de
Galiza. En 2009 será o Consello da Cultura Galega quen asina outro conve-
nio para organizar o arquivo de Ramón Piñeiro. Xa en 2011 a Consellaría de
Cultura deu luz a outro convenio para a dixitalización de parte dos fondos
destino o arquivo e biblioteca da Cidade da Cultura36.

Con data de 2008 recóllense arredor de 43000 libros, 2500 publicacións
periódicas, 400 manuscritos, 2000 separatas e outras documentos e arqui-
vos. Con certeza non erramos ao manifestar que a Fundación Penzol con-
verteuse na gran Biblioteca Nacional de Galiza, no referente dos estudo-
sos da nosa cultura e da investigación.

Nese mesmo ano, o Padroado aumenta a 20 membros baixo a Presi-
dencia da viúva de Fermín Penzol, Blanca Jiménez37. Constitúense tres

35 Antiga cámara municipal que foi remodelada polo arquitecto municipal Antonio Alonso
Fernández.

36 Porén todos estes convenios non superan en ningún caso o ano e, polo cal, segue sendo
unha necesidade máis recursos para a catalogación e dixitalización dos fondos custodiados.

comisións de traballo: arquivos e documentación (presidida por Pedro
López), actividades culturais (presidida por Henrique Monteagudo) e pro-
moción e comunicación (presidida por María Dolores Cabrera)38.

Por mor da feble saúde de Fernández del Riego prodúcese unha re-
modelación en 2010 e o novo director será Francisco Domínguez man-
téndose igual o resto dos cargos. Coa defunción do vedraio galeguista e
de Olga Gallego, entra neste ano de 2011 María Dolores Villanueva e Ma-
nuel Puga como novos membros.

Co actual Presidente da Academia Galega compartimos estas verbas:
“Un día Penzol doou a súa biblioteca ao pobo vigués e situouna en Vigo
porque a tradición nacional, desde Murguía, Rosalía, Alexandro Chao e
Compañel, sabe que Vigo é o centro simbólico da Galicia futura e ceibe”
(MÉNDEZ FERRÍN, 2010: 141).

